
АННОТАЦИЯ 
Мақолада қатағоннинг энг юқори босқичга кўтарилган 1937– 1938 йиллардаги «Катта 

террор» кампаниясида Ўзбекистондаги энг йирик ҳарбий қисм ҳисобланган 19-ўзбек тоғ отлиқ 
дивизиясининг ҳарбий кадрлар корпусининг қатағонга учраган ҳарбий мутахассислари ҳақида 
маълумотлар келтирилган. Совет ҳокимиятининг 1937-1938 йилларда аҳолининг барча қатлам 
ҳамда вакилларига, шу жумладан, давлатнинг асосий суянч ва таянчи ҳисобланган ҳарбий 
мутахассисларга нисбатан амалга оширган оммавий қатағон сиёсати СССРнинг бир қатор 
ҳарбий жараёнлардаги мағлубиятига, Иккинчи жаҳон урушидаги мислсиз талофатлар ҳамда 
йўқотишларга сабаб бўлганлиги асосланган.  

Калит сўзлар: Қизил армия, ҳарбий академия, отлиқ полк, отлиқ дивизия, Ҳарбий 
коллегия, НКВД, “Катта қирғин”, қатағон, ҳарбий кадрлар. 

 
Эркин Ганиевич Раджапов 

главный специалист Министерство инновационного развития 
 

РЕПРЕССИИ В ОТНОШЕНИИ ЭЛИТЫ УЗБЕКСКИХ НАЦИОНАЛЬНЫХ 
ВОЕННОСЛУЖАЩИХ В ПЕРИОД "БОЛЬШОГО ТЕРРОРА" 

 
АННОТАЦИЯ 

В статье приведены сведения о военнослужащих 19-й Узбекской горно-кавалерийской 
дивизии, крупнейшей воинской части Узбекистана, подвергшихся репрессиям в ходе 
кампании «Большого террора» 1937-1938 гг., когда репрессии достигли наивысшего размаха. 
Проводимая советской властью в 1937-1938 годах политика массовых репрессий против всех 
слоев и представителей населения, в том числе и военных специалистов, считающихся 
главной опорой государства, основывалась на поражении СССР в ряде военных процессов, 
беспрецедентных невиданные убытки и ущерб во Второй мировой войне. 

Ключевые слова: Красная армия, военная академия, кавалерийский полк, 
кавалерийская дивизия, Военная коллегия, НКВД, “Большой террор”, репрессия, 
военнослужащие. 

REPRESSIONS AGAINST THE ELITE OF THE UZBEK NATIONAL MILITARY 
PERSONNEL IN THE PERIOD "GREAT TERROR" 

ABSTRACT 
The article provides information about the servicemen of the 19th Uzbek Mountain Cavalry 

Division, the largest military unit in Uzbekistan, who were repressed during the Great Terror 
campaign of 1937-1938, when the repressions reached their peak. The policy of mass repressions 
pursued by the Soviet authorities in 1937-1938 against all strata and representatives of the population, 
including military specialists, who are considered the main support of the state, was based on the 
defeat of the USSR in a number of military processes, unprecedented unprecedented losses and 
damage in World War II. 

Index Terms: Red Army, military Academy, cavalry regiment, cavalry division, Military 
College, NKVD, “great terror”, repression, military personnel. 

 
1. Долзарблиги: 
Ўзбекистоннинг энг янги тарихини яратиш тўғрисидаги методологик, концептуал 

ғоялари асосида совет режимининг Республикадаги қатағон сиёсати ва унинг оқибатларини 
очиб беришга қаратилган бир қанча монографик тадқиқотлар, ҳужжат ва материаллар 
тўпламлари, рисолалар, илмий мақолалар эълон қилинди, диссертациялар ҳимоя қилинди. 
Аммо мазкур илмий йўналишнинг қатор масалалари ўзбек тарихшунослигида ҳанузгача тўла 
ва атрофлича ёритилган эмас. Айниқса, совет ҳокимиятининг ўзбек миллий ҳарбий кадрларига 
нисбатан қатағон сиёсати кам тадқиқ этилган тадқиқот объектларидан ҳисобланади. 

2. Методлар: 
Мақолада тарих фанига хос бўлган тарихийлик, микротарих, тизимлилик, холислик 

тамойиллари ҳамда қиёсий таҳлил тамойиллари асосида ёритилган бўлиб, унда 19-ўзбек тоғ-
отлиқ дивизиясининг қатағонга учраган ўзбек ҳарбий мутахассисларининг фожиали тақдири 
ёритилган. 

3. Тадқиқот натижалари: 
Маълумки, мустақиллик йилларида собиқ советлар даврида қатағон қурбони бўлган 

ватандошлар хотираси абадийлаштирилди. «Шаҳидлар хотираси» ҳайрия жамғармаси 
тузилди. Тошкентда «Шаҳидлар хотираси» ёдгорлик мажмуаси барпо этилди. «Қатағон 
қурбонларини ёд этиш” куни белгиланди.  

Ўзбекистон Республикаси Президентининг 2020 йил 8 октябрдаги “Қатағон 
қурбонларининг меросини янада чуқур ўрганиш ва улар хотирасини абадийлаштиришга доир 
қўшимча чора-тадбирлар тўғрисида”ги фармойиши совет ҳокимиятининг қатағон сиёсатини 
тадқиқ этишда илмий тадқиқотлар кўламининг янада кенгайиши ҳамда мустабид тузум 
даврида халқ озодлиги ва тараққиёти йўлида қурбон бўлган, халқимизга номлари, фаолияти 
ҳануз номаълум бўлиб келаётган юртдошларимизнинг номини тиклашда муҳим амалий қадам 
бўлди.  

“Катта қирғин” деб ном олган 1937-1938-йилларда бошқа соҳа вакилларига нисбатан 
бўлгани каби ҳарбий кадрларнинг ҳам ўзлари ҳимоя қилган ҳамда ишонган коммунистик 
партия ва Ишчи-деҳқон қизил қўшини сафларидан ўчирилиши келгусида 
режалаштирилаётган кенг кўламли қатағонлар учун дебоча бўлиб хизмат қилди. 1937-1938 
йиллардаги “сиёсий тозалаш”лар вақтида 40 000 дан зиёд ҳарбий хизматчи Қизил қўшин 
сафларидан ўчирилди [1]. 

Шокиров Жўрабой Ражапович – 1904 йилда Қўқон шаҳрида туғилган. Миллати – 
ўзбек. Қамоққа олинган кунгача ВКП(б) аъзоси бўлган, қамоққа олиниши муносабати билан 
партия сафидан ўчирилган. 19-ўзбек тоғ-отлиқ дивизияси сиёсий бўлимининг катта 
инструктори сифатида фаолият юритган. Ички Ишлар Халқ Комиссарлиги (НКВД) Ўрта Осиё 
Ҳарбий округи (САВО) махсус бўлими томонидан 1937 йил 24 сентябрда миллий 
аксилинқилобий ташкилот аъзоси сифатида қамоққа олинган ва 3 марта тергов қилинган. 1938 
йил 10 октябрда СССР Олий суди Ҳарбий Ҳайъати йиғилишида унинг иши кўриб чиқилиб, Ўз 
ССР ЖКнинг 57-2, 64- ва 67-моддалари бўйича “халқ душмани” сифатида ноҳақ отув жазосига 
ҳукм қилинган.  

Шукуров Холмат – 1900 йил Қозоғистон ССРнинг Чимкент шаҳрида туғилган. 
Миллати – ўзбек, Ҳарбий уновни – капитан. Қамоққа олингунигача 19-ўзбек тоғ-отлиқ 
дивизияси штаби 1-бўлими раҳбарининг ёрдамчиси бўлиб ишлаган. Ўрта Осиё Ҳарбий округи 
(САВО) махсус бўлими томонидан 1937 йил 17 сентябрда 19-ўзбек тоғ-отлиқ дивизиясидаги 
“аксилинқилобий миллатчилик ташкилоти” аъзоси сифатида қамоққа олинган.  

Х.Шукуровнинг “жиноий иши”да 2 дона сўроқ баёни сақланиб қолган холос. У 
биринчи марта 1937 йил 23 сентябрда сўроқ қилинади. Сўроқ Ўрта Осиё Ҳарбий округи 
(САВО) махсус бўлими лейтенанти Васильев ва кичик лейтенант Васильевлар томонидан олиб 
борилади. Иккинчи сўроқ эса 1937 йилнинг 8 декабрь санасида бўлиб ўтади [59].  

Х.Шукуровнинг сўроқ вақтида берган кўрсатмаси ўзи каби ноҳақ қамоққа олинган 
ҳамкасби А.Умаралиев кўрсатмасига ўхшаб кетади. Х.Шукуровнинг берган кўрсатмасига 
кўра, унда миллатчилик қарашлари 1924-1926 йилларда Тошкент миллий ҳарбий мактабида 
ўқиб юрган вақтида пайдо бўлади. Х.Шукуров сўроқ вақтида “Менда миллатчилик 
қарашларининг пайдо бўлишига мактабда синфларнинг миллий белгиларига кўра 
бўлинганлиги, ҳарбий мактабда таълим олувчи ўзбек курсантларининг тез-тез “Мактабда 
европаликлар ўқимасин!” дея айтиб юрганлиги сабаб бўлган” [60],-деган кўрсатмани беради. 

Унинг берган кўрсатмалари ҳам қамоққа олинган бошқа ҳамкасблари каби жуда 
ўхшаш. Сабаби у ҳам ИИХК ва дивизия махсус бўлими ходимлари томонидан аввалдан 
тайёрланган, уларнинг талабларига мос келувчи андоза асосида кўрсатма беришга мажбур 
этилган. 

Х.Шукуров устидан олиб борилган тергов 1937 йил 28 декабрда якунланади ҳамда 1938 
йил 10 октябрь куни Тошкентда СССР Олий суди Ҳарбий Ҳайъатига кўриб чиқилади. Суд 
мажлисида ўзини айбдор санамаслигини, дастлабки тергов вақтида берган кўрсатмаларни 
инкор этишини, терговчиларнинг кучли тазйиқи ва босими остида ўзи ва бошқаларга туҳмат 
қилганлигини, ҳақиқатан эса ҳеч қачон аксилсовет ташкилоти фаолиятида иштирок 
этмаганлигини суд ҳайъатига маълум қилади. 

Х.Шукуровнинг суд мажлисида айтганлари инобатга олинмасдан, у Ўз ССР ЖКнинг 
57-2, 64- ва 67-моддалари бўйича айбдор деб топилиб, олий жазога ҳукм этилди. Х.Шукуров 
устидан чиқарилган мустабид тузум ҳукми 1938 йил 10 октябрда ижро этилди [61].  

Йўлдошев (Юлдашев) Ботир – 1909 йил Қўқон шаҳрида туғилган. Миллати – ўзбек. 
Қамоққа олинган кунгача 19-ўзбек тоғ-отлиқ дивизияси сиёсий бўлимида комсомол иши 
бўйича инструктор бўлиб ишлаган. Ички Ишлар Халқ Комиссарлиги (НКВД) Ўрта Осиё 
Ҳарбий округи (САВО) махсус бўлими томонидан 1937 йил 11 сентябрда “аксилинқилобий 
миллатчилик ташкилоти” аъзоси сифатида қамоққа олинган.  

Сақланиб қолган тергов ҳужжатларидан маълум бўлишича, Б.Йўлдошев бир 
маротабагина сўроқ қилиниб, икки марта ўзи каби қамоққа олинган М.Рисқулов, Л.М.Пехович 
[62] билан юзлаштирилди. Сўроқ баёнида сўроқ кунининг санаси кўрсатилмаган. Сўроқ 
вақтида Б.Йўлдошев бир неча “жиноят”ларда айбланади. У Ю.Наримонов томонидан 
дивизиядаги “аксилинқилобий миллатчилик ташкилоти”га жалб қилинганликда, унинг 
топшириғига кўра миллатчилик кайфиятидаги комсомолларни аниқлашда, бирор ҳужжатда 
қандай қўшиқлиги қайд этилмаган “аксилинқилобий миллатчилик руҳидаги қўшиқлар” (Ўзбек 
тоғ-отлиқ дивизияси марши – Р.Э.)ни куйлаганликда, шунингдек, Л.М.Пехович томонидан 
Германия разведкасига жосуслик учун ёлланганликда, унга дивизия тўғрисида жосуслик 

характеридаги маълумотлар етказиб турганликда айбланади [63]. Б.Йўлдошев ўзига қўйилган 
барча айбларни қатъий инкор этиб, “Бирор киши томонидан аксилинқилобий ва жосуслик 
фаолиятига жалб этилмаганман ҳамда бундай фаолият билан шуғулланмаганман. Дивизияда 
аксилинқилобий миллатчилик ташкилоти борлигини умуман билмайман” [64],– дея кўрсатма 
беради. 

Б.Йўлдошев 1938 йил 17 март куни ўзи каби қамоққа олинган 19-ўзбек тоғ-отлиқ 
дивизиясининг даврий нашри ҳисобланган “Қизил юлдуз” газетаси муҳаррири М.Рисқулов 
билан юзлаштирилади. Аммо бу юзлаштириш тўғрисида М.Рисқуловнинг “жиноий иши” 
ҳужжатлар тўпламида ҳам ҳеч қандай маълумот келтирилмаган.  

Юзлаштириш жараёнига қадар ИИХК ва дивизия махсус бўлими ходимлари ўзларига 
керакли маълумотларни олиш учун М.Рисқуловни етарли даражада “тайёрлашган”, унинг 
иродасини синдиришга эришган эди. Бу йўлда улар маҳбусни суткалаб уйқу бермасдан сўроқ 
қилиш, ҳолдан кетгунча калтаклаш, оч қолдириш, ҳақорат қилиш каби ғайриқонуний тергов 
усулларидан кенг фойдаланишди. Шу сабабли юзлаштириш вақтида М.Рисқулов 
Б.Йўлдошевни “аксилинқилобий миллатчилик ташкилотига аъзоликда, ташкилотнинг 
мажлисларида иштирок этганликда, “аксилинқилобий миллатчилик руҳидаги қўшиқлар”ни 
куйлаганликда айблайди [65]. Б.Йўлдошев ҳамкасби томонидан ўзига нисбатан қўйилган 
айблардан “аксилинқилобий миллатчилик руҳидаги қўшиқлар”ни куйлаганлигини тан олади, 
қолган айбларни инкор этади. Б.Йўлдошевнинг “жиноий иши” юзасидан дастлабки тергов-
суриштирув жараёни 1938 йил 23 март куни тугатилади ҳамда кўриб чиқиш учун СССР Олий 
суди Ҳарбий Ҳайъати сайёр йиғилишига топширилади. 

Тошкент шаҳрида 1938 йил 10 октябрь куни СССР Олий суди Ҳарбий Ҳайъати сайёр 
йиғилишида ҳамкасблари қатори Б.Йўлдошевнинг ҳам “жиноий иши” кўриб чиқилди. Суд 
мажлисида бошқа ҳамкасблари қатори Б.Йўлдошев ҳам “Мен ҳеч қачон совет ҳокимиятига 
қарши кайфиятда бўлмаганман ҳамда аксилинқилобий ташкилот аъзоси эмасман. Пехович 
деган шахс томонидан жосуслик ишига жалб этилмаганман, унга ҳеч қандай маълумотларни 
тақдим этмаганман. Менга қарши берилган кўрсатмаларнинг барчаси ёлғон” [66],-дея 
айбсизлигини исботлашга ҳаракат қилади. Суд ҳайъати унинг кўрсатмаларини текшириб 
кўрмасдан, Б. Йўлдошевни Ўз ССР ЖКнинг 57-2, 64- ва 67-моддалари бўйича “айбдор” 
сифатида ноҳақ отув жазосига ҳукм қилади. Б. Йўлдошев устидан чиқарилган ҳукм 1938 йил 
10 октябрда ижро этилди. 

Ёқубов Содиқ – 1905 йилда Марғилон шаҳрида туғилган. Миллати – ўзбек. Қамоққа 
олинишига қадар 19-ўзбек тоғ-отлиқ дивизияси 42-отлиқ полкининг отлар бўйича техник 
инструктори бўлган. 1934 йилда хизмат вақтида ўзи бўйсуниши лозим бўлган шахсга нисбатан 
қўполлиги ҳамда ахлоқ чегарасидан чиққанлиги сабабли ВКП (б) аъзолигидан ўчирилган. 
Ҳарбий унвонига кўра капитан бўлган. Ички Ишлар Халқ Комиссарлиги (НКВД) Ўрта Осиё 
Ҳарбий округи (САВО) махсус бўлими томонидан 1937 йил 11 сентябрда “аксилинқилобий 
миллатчилик ташкилоти” аъзоси деган айб билан қамоққа олинган. 

С.Ёқубовнинг “жиноий иши”да 1937 йил 26 сентябрда бўлиб ўтган сўроқ баёнигина 
сақланиб қолган холос. Сақланиб қолган ягона сўроқ баёнида у 19-ўзбек тоғ-отлиқ дивизияси 
қисмларида мавжуд бўлган “аксилинқилобий миллатчилик ташкилоти” аъзоси эканликда 
айбланди. Аммо дивизиянинг қайси қисмида эканлиги С.Ёқубовнинг ҳам, у каби қамоққа 
олинган дивизиянинг бошқа ҳарбийларининг тергов ҳужжатларида ҳам кўрсатилмаган. 

19-ўзбек тоғ-отлиқ дивизиясида хизмат қилувчи кўплаб ўзбек ҳарбий кадрлари тез-тез 
М.Шомирбоевнинг квартирасида гап-гаштак, палов тайёрлаш учун тўпланиб туришади. Бу 
ҳолатдан Ички Ишлар Халқ Комиссарлиги (НКВД) Ўрта Осиё Ҳарбий округи (САВО) махсус 
бўлими ходимлари фавқулодда воқеа ясаб, аксилинқилобий кайфиятдаги ўзбек 
офицерларининг махфий учрашуви даражасига кўтаришади. Шу сабабли улар С.Ёқубов 
номидан “Аксилинқилобий кайфиятда бўлган ўзбек офицерларидан лейтенант Мақсумов 
(исми манбада келтирилмаган – Р.Э.), капитан К.Толипов, лейтенант Ж.Шокиров, сиёсий 
етакчи Абдуллаев (исми манбада келтирилмаган – Р.Э.) М.Шомирбоевнинг уйида тез-тез 
йиғилиб турар эдик. Йиғилишларда аксилинқилобий миллатчилик руҳидаги ҳамда европа, рус 

миллатига мансуб ҳарбий кадрларга қарши нафрат ҳиссини уйғотишга қаратилган суҳбатлар 
бўлиб ўтар эди. Суҳбат жараёнида дивизияда хизмат қиладиган рус ва европа миллатига 
мансуб ҳарбий кадрларни ўзбек миллатига мансуб ҳарбий кадрлар билан алмаштириш 
масаласи муҳокама этилар эди” [67],– деган кўрсатма тайёрлашади. Ҳатто бу кўрсатмани 
кенгайтириш ҳамда дивизиянинг машҳур қўмондони М.Миршароповни ҳам 
“аксилинқилобчи” дея айблаш мақсадида С.Ёқубовнинг кўрсатмасига “Мен 1934 йил апрелда 
М.Шомирбоевнинг квартирасида дивизиянинг собиқ қўмондони Миршаропов (Миркомил 
Миршаропов) билан билан учрашдим. Учрашувда Миршаропов дивизиядаги барча 
европаликларни ўзбеклар билан алмаштириш кераклиги ҳамда ўзбек дивизиясининг 
қўмондонлик таркиби фақат ўзбек миллатига мансуб ҳарбийлардан бўлиши кераклиги 
тўғрисида гапирди” [68],-деган маълумот ҳам қўшилади.  

Дивизиядаги европа миллатига мансуб ҳарбий кадрларни маҳаллий миллатга мансуб 
ҳарбийлар билан алмаштириш йўлида ўзбек дивизиясининг маҳаллий миллатга мансуб ҳарбий 
кадрлари европа миллатига мансуб ҳарбий ҳамкасбларини камситганликда, маҳаллий 
миллатга мансуб ҳарбийлар орасида уларга қарши норозилик кайфиятини уйғотганликда, 
М.Миршаропов ўрнига тайинланган янги қўмондон комбриг И.В.Селивановни уқувсизликда, 
унинг қўмондонлиги остидаги ўзбек дивизиясининг жанговар ва ҳарбий тайёргарлиги ва 
салоҳияти пасайиб кетганликда айблаганликда айбдор саналадилар. Дивизия қўмондони 
И.В.Селиванов Ўзбекистон ССР Марказий Ижроқўмининг 1936 йил бўлиб ўтган иккинчи 
йиғилишида “Дивизия мустаҳкам миллий командирлар составини тарбиялаб етказиш билан 
ҳам шуғулланди. Командирларимиз асосан ҳозир ўзбеклардан бўлганини сессияга изҳор қила 
биламан” [69],-дея таъкидлайди. 

Кўриниб турибдики, дивизия ҳарбийлари орасида миллатлараро бағрикенглик, бир-
бирларига нисбатан юксак ҳурмат шаклланганлигини кўрсатади. 

Тўрт ойлик сўроқдан сўнг 1937 йил 29 декабрда С.Ёқубовнинг “жиноий иши” бўйича 
дастлабки тергов тугаганлиги эълон қилинди. Айблов хулосаси эса 1938 йил 8 октябрда 
Ҳарбий пркурор ёрдамчиси томонидан тасдиқланди.  

СССР Олий суди Ҳарбий Ҳайъатининг 1938 йил 10 октябрда бўлиб ўтган йиғилишида 
унинг иши кўриб чиқилди. Суд мажлисида С.Ёқубов ўзини айбдор санамаслигини, ўзига 
қўйилган барча айблар ёлғон эканлигини ва уларни тасдиқламаслигини билдиради. Шундан 
сўнг Бекмуродов, М.Миршаропов, Ю.Наримонов, Х.Шукуров, А.Эдельман, 
Й.Дадабоевларнинг сўроқ кўрсатмаларидан кўчирмалар ўқиб эшиттирилди. Ўқиб 
эшиттирилган кўчирмаларга нисбатан С.Ёқубовнинг муносабати суд мажлиси баённомасида 
“Ўқиб эшиттирилган кўрсатмаларнинг ҳақиқат эканлигини инкор этди. Юқорида номлари 
кўрсатилган шахслардан бирортаси билан ўзаро душманлик кайфиятида бўлмаган. 
Аксилсовет ташкилоти фаолиятида иштирок этмаган. Аксилсовет ташкилоти аъзоси ҳамда 
буржуа-миллатчилик кайфиятида бўлмаган. М.Миршаропов уни “аксилинқилобий 
миллатчилик ташкилоти”га жалб этмаган” [70], – дея қайд этиб ўтилади. С.Ёқубов сўнгги 
сўзида ҳам ўзини айбдор эмаслигини суд ҳайъатига айтиб ўтади. Аммо кўрсатмаларнинг 
бирортаси инобатга олинмасдан, СССР Олий суди Ҳарбий Ҳайъати томонидан С.Ёқубов ССР 
ЖКнинг 57-2, 64- ва 67-моддалари бўйича айбдор деб топилиб, отув жазосига ҳукм қилинди. 
Ҳукм шу куннинг ўзида ижро этилди. 

Рисқулов Мирзақул Ризоқулович – 1904 йилда Самарқанд вилояти Каттақўрғон 
шаҳрида туғилган. Ички Ишлар Халқ Комиссарлиги (НКВД) Қамоққа олингунгача 19-ўзбек 
тоғ-отлиқ дивизиясининг нашри бўлган “Қизил юлдуз” газетасида муҳаррир бўлиб ишлаган. 
Ички Ишлар Халқ Комиссарлиги (НКВД) Ўрта Осиё Ҳарбий округи (САВО) махсус бўлими 
томонидан 1937 йил 10 сентябрда қамоққа олинган.  

М.Рисқулов устидан дастлабки сўроқ 1938 йил 28 сентябрда бўлиб ўтади. Бу сўроқ 
жараёнида у 1923 йил Каттақўрғон шаҳар қўмитаси комсомолида ишлаб юрган вақтида 
Каттақўрғон ижроқўмининг ўша вақтдаги раиси К.Абдураҳимов томонидан “Миллий иттиҳод 
[71]” ташкилотига жалб этилганман деган кўрсатма беради [72].  

М.Рисқулов устидан 1937 йил 8 октябрда айблов қарори эълон қилинди. Бу қарорда у 
қамоққа олинган бир қатори ҳамкасблари сингари 19-ўзбек тоғ-отлиқ дивизиясидаги мавжуд 
“аксилинқилобий исёнчи миллатчилик ташкилоти”га аъзоликда ҳамда бу “ташкилот” 
топшириғи билан аксилинқилобий исёнчи миллатчилик фаолияти олиб борганликда 
айбланди. 

Айблов қарори эълон қилинган куннинг эртаси куни яъни 1937 йилнинг 9 октябрида 
М.Рисқулов иккинчи марта сўроққа чақирилади ва сўроқ икки кун давом этади. Бу сўроқдан 
маълум бўлишича унинг 19-ўзбек тоғ-отлиқ дивизиясидаги фаолияти 1936 йил ёзида дивизия 
нашри ҳисобланган “Қизил юлдуз” газетасига муҳаррирликдан бошланган. “Дивизиядаги 
мавжуд “аксилинқилобий миллатчилик ташкилоти”га дивизия сиёсий бўлим раҳбари 
Ю.Наримонов тарафидан жалб этилганман. Ташкилотга жалб қилиш вақтида Ю.Наримонов 
М.Рисқуловга дивизиядаги миллатчилик ташкилотига М.Миршаропов томонидан ташкил 
этилганлиги ва унинг мақсади миллатчи ҳарбий кадрларни тайёрлаш, бош сиёсий таркибдаги 
рус миллатига мансуб ҳарбий кадрларни маҳаллий миллатга мансуб ҳарбий мутахассислар 
билан алмаштириш, шунингдек, Ўзбекистонни СССРдан ажратиб олишда дивизия ҳарбий 
кучларнинг асосий базаси ҳамда заҳираси бўлиб хизмат қилишига келишиб олинганлиги 
тўғрисида гапириб ўтади.  

М.Рисқуловнинг бу тарзда ёлғон маълумотлар ва кўрсатмалар беришининг сабаби 
СССР Олий суди Ҳарбий Ҳайъатининг 1938 йил 10 октябрда бўлиб ўтган суд мажлисида 
маълум бўлади. ИИХК ва махсус бўлим ходимлари томонидан М.Рисқулов номидан 42-отлиқ 
полк мактаби раҳбари М.Шомирбоев, 41-отлиқ полк раҳбари Ҳ.Исомиддинов, дивизия штаби 
1-қисм раҳбарининг ёрдамчиси Х.Шукуров, дивизия партиявий комиссиясининг котиби 
Б.Ҳамроқулов, дивизия сиёсий бўлими инструкторлари С.Отаев, Ж.Шокиров ва Б.Йўлдошев, 
42-отлиқ полк ҳарбий комиссари М.Абдураҳимов, 42-отлиқ полкининг от ўргатувчиси 
С.Ёқубовлар “аксилинқилобий миллатчилик ташкилоти” аъзолари сифатида санаб ўтилади. 

М.Рисқуловга нисбатан қўзғатилган “жиноий иш” бўйича дастлабки тергов 1937 йил 2 
декабрда тугатилиб, кўриб чиқиш учун судга оширилди ҳамда 1938 йил 10 октябрда СССР 
Олий суди Ҳарбий Ҳайъатининг Тошкент шаҳрида бўлиб ўтган ёпиқ суд мажлисида кўриб 
чиқилди. Суд мажлисида М.Рисқулов ўзининг айбдор эканлигини рад этади ҳамда дастлабки 
сўроқ вақтида берган кўрсатмаларини ҳам инкор этиб, ўзи ва қамоққа олинган бошқа 
ҳамкасбларига нисбатан туҳмат қилганлигини билдиради.  

Шунингдек, суд мажлисида у ҳеч қачон совет ҳокимиятига қарши кайфиятдаги 
ташкилот аъзоси бўлмаганлигини, ҳеч қандай аксилинқилобий фаолият билан 
шуғулланмаганлигини, унга қарши ёлғон кўрсатмалар беришганлигини таъкидлаб ўтади [73].  

Аммо суд ҳайъати томонидан М.Рисқулов Ўз ССР ЖКнинг 57-2, 64- ва 67-моддалари 
бўйича айбдор деб топилади ҳамда олий жазога ҳукм қилинади. М.Рисқуловга нисбатан 
чиқарилган адолатсиз ҳукм 1938 йил 10 октябрда ижро этилди. 

Шу тариқа совет ҳокимияти жаллодлари тарафидан Ўзбекистон ССРнинг ифтихори 
бўлган 19-ўзбек тоғ-отлиқ дивизиясини тугатиш йўлида дастлабки амалий қадамлар қўйилди. 
Кейинчалик дивизиянинг кўплаб мутахассислари асоссиз ва ноҳақ айблар билан қатағон 
этилди.  

4. Хулосалар: 
Бугунги кунда СССРда рус, поляк ҳамда бошқа миллатга мансуб ҳарбий 

мутахассисларига нисбатан амалга оширилган қатағонлар, бу қатағон жараёнда қурбон бўлган 
ҳарбий мутахассисларнинг миқдори ҳақида кўплаб тадқиқотлар қилинди, туркум мақолалар 
эълон қилинди. Аммо совет ҳокимиятининг Ўзбекистонда миллий ҳарбий кадрларга нисбатан 
қатағон сиёсати, бу жараёнда қурбон бўлган ўзбек ҳарбий кадрлар корпусининг аниқ 
миқдорий кўрсаткичи ҳақида аниқ маълумотлар мавжуд эмас. 

Совет ҳокимиятининг 1937-1938 йилларда давлат нуфусининг барча қатлам ҳамда 
вакилларига, шу жумладан, давлатнинг асосий суянч ва таянчи ҳисобланган ҳарбий 
мутахассисларга нисбатан амалга оширган оммавий қатағон сиёсати СССРнинг бир қатор 

ҳарбий жараёнлардаги мағлубиятига, Иккинчи жаҳон урушидаги мислсиз талофатлар ҳамда 
йўқотишларга сабаб бўлди. 

